

Noruff op de Robert Thilmany vu Réiden/Atert
Grënnungsmember vun der der EDF-Sektioun Biekerech-Ell-Réiden

De 5. Januar 2013 ass de Robert Thilmany vu Réiden/Atert gestuerwen. De Robert gouf den 21. Mee 1925 zu Uewerpallen gebuer. Vum November 1943 bis de Februar 1944 huet hie missen an de „Reichsarbeitsdienst“ op Fladungen (Bayern, Däitschland).
Aus den Opzeechnungen fir d‘„Médaille de Reconnaissance Nationale“ vun 1968 ass ze gesinn, wéi duerno d’Krichsjoere fir hie verlaf sinn : Am Februar 1944 krut hie säi „Stellungsbefehl“ an huet missen bei d‘ „Wehrmacht“ op Prenzlau (D). Do huet hien déi éischt Ausbildung kritt an hien huet vun engem Congé am Juni 1944 profitéiert fir ënnerzedauchen. De Marcel Meyers vun Uewerpallen an de Georges Krier vu Sesselich bei Arel (B) hunn en iwwer déi belsch-lëtzebuergesch Grenz op Guirsch (B) bruecht. Do war hien bei der Famill Aug. Schmitz-Borschette verstoppt bis den 10. September 1944 säin Heemechtduerf nees fräi ginn ass.
Säi Brudder Marcel, gebuer den 1. Juli 1921 zu Uewerpallen, hat net esou vill Chance. Fir ze verhënneren, datt seng Elteren Pierre a Virginie Thilmany-Mouschang, seng Schwëster Agnes, gebuer de 15. Mäerz 1927 zu Uewerpallen, a säi Brudder Joseph, gebuer den 10. Juni 1930 och zu Uewerpallen, géifen ëmgesiedelt ginn, ass hien zréck an de Krich gaangen. Am Januar 1945 ass hien un der Ostfront Kleingnie-Gerdauen am Alter vu 24 Joer gefall (Wehrmacht-Kasär zu Schwerin, mam Alex Peiffer vun Ell) .
De Robert Thilmany huet d’ganzt Liewen op der Bank geschafft an ass 1985 als Gérant vun der BGL-Agence Réiden/Atert an d’Pensioun gaangen. Hie war net nëmme Grënnungsmember vun der „Section des Enrôlés de Force Beckerich-Ell-Redange“, mee hien huet sech och nach bis virun e puer Joer ëm d’Finanze vum Veräin gekëmmert. Laang Joeren huet hien de Fändel vun den „Enrôlés“ bei Kommemoratiounsfeieren gedroen.
 Robert, mir wäerten dech nie vergiessen!

